Inleiding tot die 8 Patrone van Gestuurde Gemeentes
Gestuurde gemeentes luister na God se spesifieke roeping.  Gestuurde gemeentes ervaar en neem deel aan God se roeping en die bemagtiging deur die Heilige Gees om deel te neem aan God se sending in die wêreld. Die gemeente doen dit op so ’n manier dat beide die uitreik van die gemeente en die gemeentelike lewe ’n getuienis van Jesus Christus is.

Daar is geen maklike formule nie: “Doen dié drie dinge en julle sal ’n gestuurde gemeente wees.” Daar is nie ’n lysie van aktiwiteite wat julle kan uitvoer om sukses te behaal nie. Navorsers het egter ag “patrone” (wat ietwat oorvleuel) geïdentifiseer wat hulle in gestuurde gemeentes teëgekom het. Dié patrone word in meer detail in die boek Treasure in Clay Jars bespreek. Daar word ook gemeentelike stories vertel ter illustrasie van dié patrone.

Patrone kan herken word, selfs al is hulle nie identies nie. So kan ’n geruite patroon op materiaal byvoorbeeld verskillend lyk op verskillende tipes materiaal. Geruite materiaal kan verskillende kleure hê, selfs ’n verskeidenheid verskillende kleure. Dit kan simmetries wees – of nie. Die ruite kan klein of groot wees. Die materiaal kan lakenstof of koordferweel wees, katoen of wol. Maar die patroon kan steeds as geruit geïdentifiseer word. Dit is hoe dit werk met hierdie “patrone in gestuurde getrouheid”. Die patrone mag in verskillende vorms voorkom in kleiner en groter gemeentes, in verskillende kulturele omstandighede en in verskillende kerktradisies, maar ’n mens kan steeds die patroon identifiseer.

Patroon 1: Om die gestuurde roeping te onderskei

Hoe roep en stuur God julle gemeente? ’n Gestuurde gemeente ken haar roeping en weet hoekom God dit in die lewe geroep het. ’n Gestuurde gemeente weet wat die take is wat God hulle gegee het. Gestuurde roeping is nie net ’n jaarlikse plan van aksie nie, maar word oor baie jare uitgeleef.


Baie gemeentes beoefen die goeie praktyk van onderskeiding van die gawes van individuele lede. Die patroon van gestuurde roeping gaan verder as die onderskeiding van individuele gawes, na die onderskeiding van die gemeente as ’n geheel. Hoe het God dié gemeente spesifiek met gawes toegerus? Hoe wil God hê moet die gemeente haar gawes gebruik?


Gemeentes wat hulle gestuurde roeping ken, het baie tyd aan onderskeiding spandeer. Onderskeiding behels die volgende.

· Tyd. ’n Proses van onderskeiding mag maande neem – en aanhou soos die gemeente meer van haar gestuurde roeping begin verstaan.

· Gebed. Onderskeiding vra dat ons na God luister en met Hom praat. Die gemeente bid met ’n ingesteldheid van openheid vir wat God ook al van hulle vra. In gebed vra die gemeente dat God se wil deur hulle sal geskied.

· Bespreking. Onderskeiding vra dat daar van ander gemeentelede geleer word en ook om te toets of dit wat een persoon van God kon gehoor het, wel God se Gees is.

· Om die gemeente se konteks te verstaan – in die buurt, stad, nasie, etniese groep, ensovoorts.

· Aksie. Die gemeente kan die aksies uitvoer wat deur haar gestuurde roeping geïmpliseer word. Ná daar volgens die gestuurde roeping gehandel is, mag die gemeente meer oor hulle roeping verstaan.

Gemeentes wat hulle gestuurde roeping ken, besluit wat om te doen en wat om nie te doen nie, gebaseer op hulle gestuurde roeping. Die ontdekking van ’n gestuurde roeping vermeerder nie noodwendig die aktiwiteite van die gemeente nie. Sommige nuwe aktiwiteite mag bykom en sommige ou aktiwiteite mag gestaak word. Al die aktiwiteite van die gemeente moet in die lig van haar gestuurde roeping geëvalueer word.


’n Gestuurde roeping kan baie eenvoudige gestel word. Holy Ghost Full Gospel Baptist Kerk in Detroit, Michigan, verstaan hulle werk as “om almal lief te hê”. Transfiguration Roman Catholic Parish in Brooklyn, New York, stel hulle gestuurde roeping as volg: “to be present with Christ in the Eucharist, and present with the poorest of the poor.” Spring Garden Baptist Kerk, York, Ontario, verstaan hulle roeping as “presenting and representing Christ in the city”. Boulder Mennonite Kerk in Colorado is gevorm rondom ’n bediening van vrede en versoening, beide plaaslik en globaal.


’n Gestuurde gemeente ontdek as ’n gemeenskap saam haar gestuurde roeping. Hulle herdefinieer “sukses” in terme van getrouheid aan God se roeping en sending ’n Gestuurde gemeente wil God se spesifieke gestuurde roeping onderskei vir die hele gemeenskap en vir al haar lede.

Patroon 2: Bybelse vorming en dissipelskap


Die gestuurde gemeente is ’n gemeenskap waar al die lede daarby betrokke is om te leer wat dit beteken om dissipels van Jesus Christus te wees. Die Bybel is noodsaaklik in die onderskeidingsproses, want die gestuurde gemeente neem die Bybel as normatief vir haar lewe en getuienis. 


Dissipelskap beteken om Jesus te volg. Gedurende sy bediening op aarde was Jesus fisies teenwoordig om sy dissipels te onderrig, lei en vorm. Nou ervaar ons nie net Jesus se teenwoordigheid deur die Gees nie, maar het ook die geskrewe getuienis van die eerste dissipels in die vorm van die Bybel. Die getuienis soos dit in die Woord opgeteken staan, hou steeds aan om Jesus se dissipels te onderrig, lei en vorm. 

Christene het opleiding nodig. Gestuurde gemeentes neem nie aan dat enige iemand outomaties weet hoe om ’n Christen te wees nie. Niemand weet outomaties hoe dinge in God se heerskappy gedoen word nie. Om ’n burger van God se heerskappy te word, vereis ’n proses van naturalisering, om ’n nuwe woordeskat en praktyke aan te leer. Gestuurde gemeentes lei bekeerlinge op deur een of ander vorm van bedoelde kategese. Hulle hou aan om nuwe Christene ná hulle doop op te lei. Hulle neem aan dat alle Christene kan aanhou om in dissipelskap te groei. Niemand is ooit “klaar” geleer hoe om Jesus te volg nie.



Gestuurde vorming kan deur Bybelstudie plaasvind. Nie alle Bybelstudie is gestuurde vorming nie. Mense kan die Skrif benader met ’n houding wat vra “Wat is daarin vir my?”, eerder as om te kyk hoe die Bybel ons as individue en as gemeente kan verander en omskep. Egte Bybelstudie skep die moontlikheid dat die teks wat ons lees of hoor, ons kan uitdaag en verander. 


Kleingroepe is belangrik vir die proses van dissipelmaking. Dissipelmaking vind die beste plaas in sitkamer-grootte groepe mense waar noemenswaardige verhoudings oor tyd ontwikkel is. Sulke kleingroepe kan die volgende doen. 

· Hulle bestudeer saam die Bybel en laat die Bybel hulle lewens en die lewe van die gemeente uitdaag.

· Hulle deel in die lig van die Woord kwessies van hulle lewens met mekaar. Sommige kleingroepe beoefen ’n “oorsig oor die lewe”, waar een persoon per byeenkoms die groep oor sy/haar lewe vertel en dan na die groep se reaksie en leiding luister. Ander kleingroepe deel jaarliks met mekaar hulle geestelike reise.

· Hulle sorg vir mekaar en hou mekaar verantwoordelik vir hulle doopbeloftes.


Komitees en ander gereelde kerkbyeenkomste kan deur die Bybel gevorm word. Sommige gemeentes begin en eindig hulle komitee- of gemeentevergaderings deur na die Bybel te luister. Hulle verwag dat die Bybelse teks hulle sal lei in die proses om ’n meer getroue kerk te word.


Die gestuurde gemeente is ’n gemeenskap waar al die lede leer wat dit beteken om dissipels van Jesus te wees. Die Bybel het ’n voortgesette, bekerende, formatiewe rol in die lewe van die kerk. 

Patroon 3: Om as ’n kontras gemeenskap risiko’s te neem

Wanneer ’n gemeente haar gestuurde roeping onderskei, sal hulle waarskynlik ontdek dat hulle anders raak as die dominante kultuur van die wêreld waarin hulle lewe. Die gemeente leer hoe om anders te wees as die wêreld ter wille van die sending na die wêreld. 


Ons lewe nie meer in Christendom nie. Die gestuurde gemeente herken dat ons nie meer in “Christendom” lewe nie, as ons ooit het. Die gestuurde gemeente kan nie van die samelewing verwag om Christelik te wees en om al die waardes van die kerk aan te neem nie. Die gemeente verstaan dat die kerk geroep is om “in die wêreld, maar nie deel van die wêreld nie” te wees. Dit skep vrae oor die kulturele gevangenskap van die kerk. 


Die kerk onderskei met watter aspekte van die kultuur hulle bekragtig kan word en vir watter aspekte van die kultuur ’n alternatief aangebied moet word.  Sommige aspekte van die dominante kultuur is nuttig en prysenswaardig. Ander aspekte van die dominante kultuur is vyandig teenoor die weg van Jesus. Ter wille van die wêreld en die verlossing van die wêreld beoefen die gestuurde gemeente ’n “teenstellende/nie-aanpasbare verbintenis” binne die wêreld. Dit is om tot die wêreld verbind te wees sonder om aan die wêreld gelyk te raak, maar eerder te konformeer aan die heerskappy van God. Een predikant het gesê: “As ons getroue Christene is, sal ons uit pas wees met die kultuur.”


Die gestuurde gemeente verstaan haarself as anders as die wêreld, weens haar deelname aan die lewe, dood en opstanding van haar Here.  Jesus Christus se lewe op aarde het ooreengestem met God se sending in die wêreld.  Sy lewe het gelei tot sy kruisdood. Die vroeë kerk het geglo dat God hulle met dieselfde sending van Jesus geroep het: “Soos die Vader My gestuur het, stuur Ek julle ook.” Die kerk het ook verstaan dat dit beteken het om te deel in Jesus se lyding en so ook te deel aan God se opstanding en oorwinning. Die kerk worstel met die etiese en strukturele implikasies van haar gestuurde roeping. 

Die gestuurde gemeente besef dat daar risiko’s daaraan verbonde is om oor die evangelie te getuig. As dit die belangrikste is om God se wil te doen en om ’n mens se gestuurde roeping uit te leef, dan is dit die moeite werd om al die ander dinge te waag. Risiko’s kan groot of klein wees. Een gemeente het besluit om geld te spandeer aan ’n projek wat belangrik is vir hulle gestuurde roeping, selfs al het hulle nog nie geweet waar die geld vandaan gaan kom nie. ’n Ander gemeente het een Sondag oggend nadat hulle in die openbaar standpunt ingeneem oor ’n kontroversiële kwessie, gevind dat rooi verf teen die kerk se voordeur gegooi is. Soms is die risiko’s ter wille van die evangelie lewensgevaarlik. Die getuienis van Christen martelaars deur die eeue dien as ’n inspirasie vir ons.


Die gestuurde gemeente leer om beide eksterne en interne weerstand teen die evangelie te hanteer. So ’n gemeente hanteer konflik op gesonde, versoenende maniere. Sy weet dat die uitleef van haar gestuurde roeping nie almal te alle sal tevrede stel nie. Die gemeente hanteer konflik soos Christus dit hanteer het. 

Patroon 4: Praktyke wat God se bedoeling vir die wêreld demonstreer

Die gestuurde gemeente verstaan dat hulle lewe as ’n gemeenskap ’n teken moet wees van God se toekoms. Hulle lewenswyse moet demonstreer wat God vir die toekoms van die hele wêreld bedoel. Dit is dus nie net uitreik aktiwiteite wat getuig van die heerskappy van God nie. Die gemeentelike lewe is ook ’n gestuurde getuienis.


Die lewenswyse van die heerskappy van God word die beste deur die gemeentelike praktyke gedemonstreer. Praktyke is gereelde, gebruiklike aktiwiteite van die gemeenskap wat oor tyd ontwikkel word. Dié praktyke gee vir buitestanders ’n kykie op wat dit beteken om ’n burger van God se heerskappy te wees – waar hulle dit in die lewe van ’n werklike Christelike gemeenskap kan sien, hoor, proe en voel. Hierdie praktyke help om Christene in die gemeente te vorm en dien as getuienis vir die wêreld. Die praktyke sluit die volgende in.

· Om na mekaar te luister en genoeg tyd saam te spandeer sodat praat en luister werklik kan plaasvind.

· Om na God te luister deur gereelde gebed – beide individueel en saam met ander.

· Aktiewe hulpvaardigheid aan mekaar. Lidmate is bereid om onderbreek te word en van hulle planne af te sien ter wille van ander se versoeke en eise. Hulle wil “mekaar liefhê soos Ek julle liefgehad het”, in die woorde van Jesus aan sy dissipels.

· Hulle verdra mekaar deur moeilike tye, irritasies en teenspoed.

· Hulle is gasvry en betrek diegene wat anders is as hulle. Dit behels ongetwyfeld die oorsteek van grense van etnisiteit, klas, ekonomiese status en kultuur.

· Hulle hou mekaar in liefde verantwoordbaar en is gewillig om raad in die gemeente te gee en te ontvang.

· Vergifnis en versoening. Om te leer hoe om mekaar in die gemeente te vergewe, is onmisbaar daaraan verbind om ’n mens se vyand te vergewe en lief te hê.

Dié praktyke word uitgeleef terwyl die wêreld die gemeente dophou. Dit is moontlik dat meeste van hierdie dinge op ’n geïsoleerde manier binne die gemeente kan plaasvind sonder dat die gemeente gestuur of “missional” is. ’n Gestuurde gemeente verstaan dat dié praktyke nie net oor die interne lewe van die kerk gaan nie. Dié praktyke word in die openbaar uitgeleef. Ander mense buite die kerk hou die kerk dop en vra: “Watter soort lewe lei hulle? Doen hulle wat hulle sê? Sal ek daar welkom wees? Hoe is hierdie Christene anders as ander mense?”

Die kerk se lewe as gemeenskap is ’n bewys van wat God vir die lewe van die hele wêreld bedoel. Hoe Christene teenoor mekaar optree terwyl die wêreld hulle dophou, bepaal of die gemeente ’n gestuurde gemeente is.

Patroon 5: Aanbidding (eerbetoon) as openbare getuienis

Aanbidding is ’n openbare getuienis wat bewys dat die kerk trou is aan die enigste God, bekend as Jesus Christus en ervaar in die vorm van die Heilige Gees. Aanbidding is nie net ’n interne aktiwiteit van die gemeente nie, maar is noodsaaklik vir ons getuienis in die wêreld. 



Aanbidding is ’n handeling van trou. In die mees konkrete vorm beteken die Hebreeuse woord vir “eerbetoon” (aanbidding) om met ’n mens se gesig voor die heerser neer te val. Wanneer ons dus sê: “Kom ons val in eerbetoon voor Hom neer, kom ons buig, kom ons kniel voor die Here ons Skepper!” (Ps. 95:6), verklaar ons ons trou bo alle ander dinge aan die enigste ware God. 



Die drie-enige God is die middelpunt van aanbidding. Die middelpunt van eerbetoon gaan nie daaroor dat ’n mens se eie behoeftes bevredig moet word nie. God voorsien wel in ons diepste behoeftes, selfs die behoeftes waarvan ons nie eens geweet het voor ons deel van die Christelike gemeenskap geword het nie. Maar aanbidding gaan nie in die eerste plek oor ons nie, maar oor God. Aanbidding word aan God gerig en verkondig aan die wêreld wat God gedoen het. Style van aanbidding en musiek kan verskil tussen kulture en plekke – wat belangrik is, is om God in die middelpunt van die aanbidding te plaas. 



Aanbidding kan “missional” wees. Sommige gemeentes dink aan aanbidding as ’n deel van die interne lewe van die gemeente, byna heeltemal apart van die kerk se uitreik en getuienis. Ander gemeentes dink aanbidding is hoofsaaklik ’n hulpmiddel vir evangelisasie of ’n geleentheid om mense tot sosiale aksie op te roep. Gestuurde gemeentes besef aanbidding vind plaas voor die oë van die wêreld, en dit verkondig aan die wêreld wie ons is en aan Wie ons behoort – ons is mense van God!



Die Nuwe-Testamentiese woord vir “aanbidding” is publieke woorde. “Kerk” (ekklesia) was ’n vergadering wat byeen geroep is om besluite te neem, ’n tipe dorpsvergadering. “Prediking” (kerygma) was ’n openbare aankondiging dat die koning of ’n ander hoë amptenaar die dorp kom besoek. Liturgie (leitourgia) het verwys na ’n openbare werke projek, werke wat gedoen is ter wille van die mense en hulle openbare belang. Missionêre aanbidding is ’n openbare byeenkoms van God se mense. Missionêre prediking kondig die verlede, hede en toekoms van God se heerskappy aan. Missionêre liturgie is namens God se mense én namens die wêreld.



Die doop is ’n openbare verklaring van ’n nuwe identiteit – as dissipel van Christus, as deelnemer binne die gemeenskap van God se mense, die kerk. Die doop inisieer nuwe Christene as burgers van God se heerskappy. God maak sy teenwoordigheid en toekoms sigbaar aan die kerk deur die nagmaal of eucharistie, die gemeenskap rondom die tafel. 



Aanbidding is die sentrale, openbare handeling waardeur die Christelike gemeenskap God se teenwoordigheid en beloofde toekoms met vreugde en danksegging vier. 

Patroon 6: Afhanklikheid van die Heilige Gees

Die gestuurde gemeente bely haar afhanklikheid van die Heilige Gees, veral deur gesamentlike gebed en om op God te wag.


Gestuurde gemeentes spandeer baie tyd saam in gebed. Gestuurde gemeentes bid Sondae saam. Hulle bid by komitee vergaderings. Hulle bid by kleingroep byeenkomste. Hulle hou spesiale gebedsdienste. Sommige gemeentes vaardig mense af vir spesifieke gebedsbedienings, ander hou gebedstappe deur die buurt. Ander het soggens vroeg voor werk gebedsbyeenkomste, of oor die middaguur, of saans. Sommige gemeentes spandeer baie tyd aan stilgebed. In sommige gemeentes is daar groepe wat byna elke dag van die week saam bid. Een gemeente kanselleer van tyd tot tyd vir ’n week al hulle aktiwiteite (behalwe die erediens op die Sondag oggend), sodat die lidmate saam kan bid.


Die gestuurde gemeente wil hulself volledig in God se hande plaas. So ’n gemeente bid saam met Jesus in die Tuin van Getsemane: “Laat nogtans nie my wil nie, maar u wil geskied!” Deur effektiewe gebed stel ons ons eie wense en begeertes opsy en wil slegs hê dat God se wil moet geskied. Gebed gaan nie oor wat ons wil hê nie, maar wel om oor te begeer wat God wil hê. Dit mag riskant voel om onsself, ons gemeente, heeltemal in God se hande te plaas, maar ons moet onthou dat God ’n liefdevolle God is. Hy het ons geskep en geroep om deel te wees van God se sending in die wêreld.


Afhanklikheid van die Heilige Gees roep die kerk om nie slegs op haar eie kragte staat te maak nie. Dieselfde God wat die kerk ’n gestuurde roeping gegee het, gee haar ook die krag om daardie sending uit te voer. Dalk is dít wat Jesus bedoel het toe Hy sy seën uitgespreek het oor die “afhanklikes” (Matt 5:3) – hulle wat weet hulle kan nie alles op hulle eie doen nie. Hulle het ander mense nodig, en vir God. Hulle is die mense wat die koninkryk van die hemel verstaan. 


Die kerk verwag van die Heilige Gees om in die wêreld en in die kerklike lewe te handel. Gebed prys God vir wat sy Gees reeds gedoen het, en antisipeer ook verdere optrede deur God. Dié verwagting van God se optrede sluit in sy leiding in gemeentelike besluitneming. Wanneer die kerk in afhanklikheid van die Heilige Gees besluite neem, verwag sy dat die Gees sal die gemeente help om haarself meer in lyn te bring met God se handeling en doelstellings in die wêreld.


Die Heilige Gees sal aanhou om ons in die rigting van Jesus Christus te lei, soos ons Hom deur die Woord ken. Afhanklikheid van die Heilige Gees is nie ’n alternatief vir Bybelse vorming nie. Ons kan eerder op die Heilige Gees staatmaak om ons te herinner aan Jesus, soos Hy self in Joh 15:26 sê: “Wanneer die Voorspraak kom wat Ek vir julle van die Vader af sal stuur, die Gees van die waarheid wat van die Vader uitgaan, sal Hy oor My getuig.” Die boodskap van die Gees aan ons vandag sal ooreenstem met die getuienis in die Woord. So moet ons ontmoeting met die Woord en ons pogings om ons gestuurde roeping uit te leef, die kerk lei om selfs meer as in die verlede op die Heilige Gees staat te maak. 

Patroon 7: Om te reis na die heerskappy van God

Die gestuurde gemeente verstaan haar roeping binne die konteks van die heerskappy van God. Die kerk het God se heerskappy in die verlede en hede gesien en verwag dat die heerskappy in God se toekoms volbring sal word. Eendag sal “elkeen wat in die hemel en op die aarde en onder die aarde is, die knie (sou) buig” (Fil 2:10).


Die gestuurde gemeente het ’n “reis” ingesteldheid. Die gemeente weet hulle het nog nie gearriveer nie, maar is op die pad na die heerskappy van God. Hulle weet die kerk en die koninkryk van God is nie dieselfde nie – die kerk is nie die heerskappy van God nie, maar wys daarna. Soms is dit ’n onduidelike prentjie, maar soms is die gemeente ’n helder prentjie van wat God vir die hele wêreld bedoel. Die gestuurde gemeente is altyd betrokke by haar eie transformasie. Gestuurde gemeentes is gewoonlik nederig oor hoe ver hulle al gereis het. Hulle verwag dat die Gees hulle meer en meer sal verander om die kerk te word wat God wil hê hulle moet wees. Hulle is oop vir verandering.


Die gestuurde gemeente leer haar lede oor God se heerskappy. Die konsep van die heerskappy van God raak soms maklik verlore in lande wat nie ’n koning of koningin het nie. Nie almal wat in die kerk inkom, weet wat die heerskappy van God beteken nie. As die gestuurde gemeente haar lede oplei, vertel sy hulle oor die heerskappy van God en leer hulle die praktyke van sy heerskappy. Dit is ’n voortgesette proses van ontdekking vir die kerk.


Die gestuurde gemeente is ’n instrument van God se heerskappy. Die kerk se gestuurde roeping bepaal wat hulle doen in die diens van God se heerskappy. Deur haar roeping neem die kerk deel aan God se sending in die wêreld. Die kerk onderskei wat God besig is om te doen en sluit by God aan in daardie aksie deur hulle in lyn te bring met God se doelwitte.


Die gestuurde gemeente is ’n teken van die heerskappy van God. Deur die gemeente se lewe saam en haar getuienis in die wêreld, demonstreer sy die karakter en lewe in die heerskappy van God. Nie net deur dit wat sy doen en sê nie, maar deur haar wese, wys die gestuurde gemeente na die heerskappy van God.


Die gestuurde gemeente is ’n voorsmaak van God se heerskappy. Die kerk wag vandag nog vir die verwesenliking van God se heerskappy. Maar die lewe en getuienis van die kerk is nou ’n voorbeeld van God se toekoms. Gestuurde gemeentes hoop op daardie toekoms, ten spyte van hoe dinge nou mag lyk. Hulle ondervind druk, worsteling, weerstand teen verandering en opwindende deurbrake na ’n nuwe verstaan van wat dit beteken om ’n voorskou van God se heerskappy te wees.

Patroon 8: Gestuurde gesag

Leiers van gestuurde gemeentes oefen saam gestuurde gesag uit wat die visie van gestuurde roeping in die gemeenskap dra. Hulle kweek die praktyke wat die roeping in die gemeenskap vaslê.


Gedeelde gesag. Gestuurde gemeentes mag een of meer predikante hê. Maar in die kern van die gemeente is ’n klein gemeenskap van leiers – betaalde en/of onbetaalde, georden of nie – wat verskeie funksies, rolle en titels kan hê. Dié gesag is nie om baas te speel oor ander nie, maar is deur die Heilige Gees gegee. Gemeentelike leiers dien onder God, die absolute gesag. In gestuurde gemeentes is hierdie kerngroep leiers op die voorpunt daarvan om te dink oor en deel te neem aan God se sending in die wêreld. Gemeentelike leiers verwelkom kontak en kameraadskap met leiers van ander gemeentes wat ook gestuurde gemeentes wil wees. 


Draers van visie. Leiers van gestuurde gemeentes kan help om die gestuurde roeping van die kerk te onderskei en formuleer. Maar effektiewe en getroue leiers dra altyd die visie en hou die gemeente aanspreeklik vir dit waartoe God hulle geroep het. Om die visie te dra, beteken dat dit voor die gemeente gehou moet word, dat mense daaraan herinner moet word en aanspreeklik gehou moet word vir wat hulle gesê het hulle gaan doen, en om te onderskei of dit wat die gemeente mee besig is, ooreenstem met haar roeping. Daar word gesê dat die meeste visies tot ’n faktor van 10 onder-gekommunikeer word. Vir gestuurde leiers is dit oorbodig om die gestuurde roeping van die gemeente te kommunikeer. Hulle ken hulle roeping so goed dat hulle dit verpersoonlik.


Kwekers van gestuurde praktyke. Leiers van gestuurde gemeentes kweek die praktyke wat die gemeente se gestuurde roeping in die lewe van die gemeenskap vestig. Hierdie leiers verstaan dat die uitvoer van ’n gestuurde roeping meer is as bloot die ontwikkeling van ’n strategiese plan, so goed as wat dit op sigself is. Gestuurde roeping word deur praktyke ondersteun (gereelde gewoontes wat oor ’n tyd ontwikkel is wat demonstreer hoe dinge in God se koninkryk gedoen word). Praktyke soos gasvryheid of om mekaar se laste te dra word nie tweede natuur in die kerk nie, tensy mense daarvoor opgelei word, daaraan herinner word en aangemoedig word om so op te tree. Gestuurde leiers kweek nie net hierdie beginsels in ander nie, maar tree ook volgens dit op. Leiers wat ’n eenvoudige lewenswyse preek en wat vriendelik is teenoor die wêreld, beoefen ’n eenvoudige lewenswyse. Leiers wat gasvryheid predik, is gasvry. Die kern leierskapgroep het goeie verhoudings met mekaar, net soos hulle van ander in die gemeente verwag om goeie verhoudings met mekaar te hê. Leiers bid vir  mekaar wanneer hulle die gemeente in gebed oplei. Leiers vergewe mekaar soos hulle ander leer om te vergewe. Leiers moet dit wat dit impliseer om ’n gestuurde gemeente te wees, uitleef.

